
Annotatsiya: Ushbu ilmiy izlanishda Oʻzbekistonda keng tarqalgan Cynodon dactylon L. 

oʻsimligining fitokimyoviy tarkibi, jumladan flavonoidlar (apigenin, luteolindir), fenol kislotalar, 

alkaloidlar, terpenoidlar, taninlar va uning antioksidant, antidiabetik, gepatoprotektiv hamda amaliy 

ahamiyati zamonaviy xalqaro ilmiy adabiyotlar asosida tahlil qilinadi. 

Kalit soʻzlar: Cynodon dactylon, biologik faol moddalar, flavonoidlar, fenol kislotalar, 

antidiabetik faollik, antioksidant, gepatoprotektiv taʻsir, tuproq konservatsiyasi. 

 

Cynodon dactylon L. bu Poaceae oilasiga mansub koʻp yillik oʻtsimon oʻsimlik 

boʻlib, Oʻrta Osiyo, Hindiston, Afrika va Oʻrtayer dengizi havzasida keng tarqalgan. 

Oʻzbekiston sharoitida bu oʻsimlik irrigatsiya kanallari boʻylarida, dala chekkalarida, 

yoʻl yoqalarida va botqoqli yerlarda faol oʻsadi. Xalq tabobatida u siydik haydovchi, 

yaralarni davolash va qon toʻxtatish vositasi sifatida anʻanaviy ravishda qoʻllaniladi[1].  

Soʻnggi oʻn yilliklarda xalqaro fitoximiya va farmakologiya sohasida ushbu oʻsimlikka 

oid tadqiqotlar soni keskin oshdi: olimlar uning kimyoviy tarkibini zamonaviy 

xromatografiya usullari (HPLC, GC-MS) bilan aniqladi va bir qator biologik faol 

moddalarning klinik ahamiyatini isbotladi [2]. Ushbu tadqiqotda C. dactylon ning 

asosiy biologik faol moddalari va ularning ko'p qirrali amaliy ahamiyati sistematik 

tarzda yoritiladi. 

 Annapurna va boshqalarning HPLC-ESI MS tadqiqotida C. dactylon suvli 

ekstraktida apigenin, luteolindir, 6-C-pentosil-8-C-geksosil apigenin va 6-C-geksosil-

8-C-pentosil luteolindir aniqlandi [2]. Bu flavon glikozidlar SGLT2 (natriy-glyukoza 

kotransporter-2) retseptori bilan bogʻlanish orqali gipoglikemik faollik namoyon etadi. 

Bundan tashqari, C. dactylon klorogen kislota va p-kumarik kislotani oʻz ichiga oladi, 

ular erkin radikal tozalash indeksini (DPPH assay) sezilarli darajada oshiradi [3]. 

Amritkar va boshqalar (2023) C. dactylon metanollik ekstraktida 

gidroksisinnamin kislota va bir qator alkaloid birikmalarni aniqladi, ular antiksar va 

antioksidant faollikning asosiy tashuvchilari hisoblanadi [3]. Terpenoidlar, jumladan 

β-sitosterol va sigmasterol, ildizpoyasining metanollik ekstraktida dominant birikmalar 

sifatida qayd etildi. β-sitosterol qon xolesterolini pasaytiruvchi taʻsiriga koʻra klinik 

ahamiyatga ega. 

Singh va boshqalar (2007) streptozototsin bilan qandli diabet modelida qilgan 

tajribada C. dactylon ekstrakti qon glyukoza darajasini sezilarli kamaytirganini 

koʻrsatdi [4]. Rai va boshqalar (2010) esa flavonoidlar tarkibidagi antioksidant 

birikmalar STZ-diabetik kalamushlar toʻqimalarida oksidativ stressni kamaytirishda 

muhim rol oʻynashini isbotladi [5]. Bu natijalar C. dactylon asosida antidiabetik dori-

darmon ishlab chiqarish istiqbolini ochmoqda. Savadi va hammualliflar (2020) 

tomonidan olib borilgan tadqiqot natijalariga koʻra, Cynodon dactylon ildizpoyasining 

metanol ekstrakti sinovdan oʻtkazilgan barcha bakterial shtammlarga nisbatan 

antibakterial faollik namoyon qilgan. Shuningdek, ekstrakt konsentratsiyasi ortishi 

bilan mikroorganizmlarning oʻsishini susaytirish darajasi ham sezilarli ravishda 

oshgan. Bu holat oʻsimlikning tabiiy antimikrob vosita sifatidagi istiqbolini 

koʻrsatadi.[6] Badhon va boshqalar (2023) metanollik ekstrakt yordamida oʻtkazilgan 

in vivo tajribada C. dactylon preparati yaraning yopilish tezligini nazorat guruhiga 

nisbatan sezilarli oshirganini aniqladi.[7] Bundan tashqari, Vinayagam va boshqalar 

(2021) C. dactylon ekstrakti asosida biosintez qilingan oltin nanopartikularning 

(AuNPs) gram-musbat va gram-manfiy bakteriyalarga qarshi kuchli antibakterial va 

sitotoksik faolligini koʻrsatdi [8]. Bu natijalar fitoterapiya asosidagi yangi avlod 

antimikrob preparatlar ishlab chiqish uchun istiqbolli yoʻnalishni belgilaydi. 

XULOSA 
Cynodon dactylon L. oʻsimligining biologik faol moddalarini oʻrganish 

boʻyicha xalqaro tadqiqotlar shuni koʻrsatadiki:  oʻsimlikning flavonoid va fenol 

fraksiyalari kuchli antioksidant va antidiabetik taʻsirga ega;  alkaloid va terpenoid 

birikmalar gepatoprotektiv va yalligʻlanishga qarshi faollik namoyon etadi;  

ildizpoyasining taninlari va polisaxaridlari yaralarni bitirish va immunostimullyatsiya 

uchun perspektivlidir;  oʻsimlik tuproq muhofazasi va melioratsiya maqsadlarida 

amaliy ahamiyatga ega. Kelajakda mahalliy Markaziy Osiyo populyatsiyalaridan 

ajratilgan bioaktiv moddalarning doza-taʻsir munosabatlarini oʻrganish va yangi 

fitodori kompozitsiyalarini ishlab chiqish dolzarb vazifa hisoblanadi. Tadqiqot 

natijalari Cynodon dactylon (L.) Pers. oʻsimligi tarkibida biologik faol birikmalarning 

mavjudligini hamda uning antioksidant va mikroblarga qarshi xususiyatlarga ega 

ekanligini koʻrsatadi. Ushbu xususiyatlar oʻsimlikdan farmatsevtika, oziq-ovqat va 

kosmetika sanoatida tabiiy xomashyo sifatida foydalanish imkoniyatlarini 

kengaytiradi. Ayniqsa, sintetik antioksidantlar va konservantlarga muqobil sifatida 

oʻsimlik ekstraktlaridan foydalanish ekologik va iqtisodiy jihatdan muhim ahamiyat 

kasb etadi. 

